
Л.Эрдэнэчимэг

Улсын Их Хурлын дарга, эрхэм гишүүд ээ.

 
Улсын Их Хурлын гишүүн Д.Тэрбишдагва, З.Энхболд, Д.Ганхуяг, Су.Батболд, Б.Бат-Эрдэнэ нараас  2012 оны 4 дүгээр сарын 26-ны өдөр Улсын Их Хуралд өргөн мэдүүлсэн Хүнсний бүтээгдэхүүний аюулгүй байдлыг хангах тухай хуулийн төслийн анхны хэлэлцүүлгийг Улсын Их Хурлын 2012 оны  12 дугаар сарын 6-ны өдрийн нэгдсэн хуралдаанаар явуулж,  эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлсэн билээ. 

Байгаль орчин, хүнс, хөдөө аж ахуйн байнгын хорооны 2012 оны 12 дугаар сарын 12-ны өдрийн хуралдаанаар дээрх хуулийн төслийн эцсийн хэлэлцүүлгийг хийлээ. 

Хуулийн төслийн эцсийн хэлэлцүүлгийг  бэлтгэсэн тухай танилцуулъя. 

Нэг.Нэгдсэн хуралдааны анхны хэлэлцүүлгээр Улсын Их Хурлын гишүүдийн дэмжлэг авсан саналуудыг төсөлд бүрэн тусгаж, зохих өөрчлөлтүүдийг оруулж, нэр томьёог нь жигдлэн зүйл, заалтын зарим дугаарыг өөрчиллөө. Тухайлбал:
- хүнсний түүхий эд, бүтээгдэхүүний аюулгүй байдлыг хангах зарчим, хүнсний чиглэлийн үйл ажиллагаа эрхлэгч батлагдсан маягтын дагуу цахим, эсхүл цаасан хэлбэрээр харъяалах нутаг дэвсгэр дэх хяналтын байгууллагад мэдээлснээр үйл ажиллагаагаа эхлүүлэх,  мах, махан бүтээгдэхүүн, өндөг, сүү, сүүн бүтээгдэхүүн, хүүхдийн хоол үйлдвэрлэлд хяналтын байгууллага урьдчилсан дүгнэлт гаргах;  

- хүнсний чиглэлийн үйл ажиллагаа эрхлэгч хүнсний түүхий эд, бүтээгдэхүүнээ хүний эрүүл мэндэд сөрөг нөлөө үзүүлж болзошгүй гэж үзвэл хүнсний гинжин хэлхээнээс буцаан авах, хуульд заасан үндэслэлээр хяналтын байгууллагын шийдвэрээр татан авах; 
- 
хүнсний чиглэлийн үйл ажиллагаанд хориглох зүйл, хүнсний түүхий эд, бүтээгдэхүүний сав, баглаа боодол, шошгод тавигдах шаардлага; 
- мал, амьтан, ургамлын гаралтай хүнсний түүхий эд, бүтээгдэхүүнийг импортлогч эхний удаа импортлох тохиолдолд ачилт хийхээс 30-аас доошгүй хоногийн өмнө хяналтын байгууллагад урьдчилан мэдэгдэх, энэ мэдэгдлийн дагуу импортын өмнөх эрсдэлийн үнэлгээ хийх, ачилтын өмнөх хяналт шалгалтыг хийх,  мөн хувиргасан амьд организмаас гаралтай хүнсний түүхий эд, бүтээгдэхүүнд эрсдэлийн үнэлгээ хийлгэж, холбогдох журмын дагуу бүртгүүлсний дараа зах зээлд нийлүүлэх, 
- хүнсний түүхий эд, бүтээгдэхүүнд эрсдэлийн үнэлгээ хийх журам, хүнсний түүхий эд, бүтээгдэхүүний аюулгүйн үзүүлэлтийн талаарх лабораторийн шинжилгээний мэдээллийн нэгдсэн санг удирдах, лабораторийн үйл ажиллагааг  уялдуулан зохицуулах үүрэг бүхий Үндэсний лавлагаа лаборатори, түүний эрх үүрэг, түүнчлэн итгэмжлэгдсэн төрийн, орон нутгийн болон хувийн өмчит лаборатори хүнсний түүхий эд, бүтээгдэхүүний аюулгүй байдлын тандалт судалгаа болон дээжийн шинжилгээ  хийхэд оролцох;
- зохистой дадлыг  хялбаршуулан нэвтрүүлэх заавар, ул мөрийг мөрдөн тогтоох бүртгэлийг хөтлөх, аюулын дүн шинжилгээ ба эгзэгтэй цэгийн хяналтын тогтолцоог нэвтрүүлэх аргачлал, зөвлөмжийг холбогдох төрийн байгууллагууд гаргаж байхтай холбогдсон өөрчлөлтүүд төсөлд тусгагдлаа.
Хоёр.Хүнсний бүтээгдэхүүний аюулгүй байдлыг хангах тухай хуулийн төслийг эцсийн хэлэлцүүлэгт бэлтгэх явцад Улсын Их Хурлын гишүүдээс нэгдсэн хуралдааны анхны хэлэлцүүлгээр дэмжигдсэн дараах асуудлаар дахин санал хураалгах  нь зүйтэй гэсэн саналыг гаргасан юм. Үүнд:

1.Улсын Их Хурлын гишүүн Г.Баярсайхан “шинэ технологиор үйлдвэрлэсэн” гэсэн нэр томьёотой холбогдсон зохицуулалт төсөлд тусгагдаагүй тул хасах, төслийн 11.1.4 дэх хэсгийн “олон улсад бүртгэгдээгүй, эрсдэлийн үнэлгээ хийлгээгүй” гэснийг “олон улсад болон монгол улсад бүртгэгдээгүй,  эрсдэлийн үнэлгээ хийлгээгүй” гэж өөрчлөх саналыг;
2.Улсын Их Хурлын гишүүн Я.Содбаатар хүнсний чиглэлийн үйл ажиллагаа эрхлэх хуулийн этгээд хүнсний хяналтын байгууллагад хуульд заасны дагуу мэдээлэл өгөхдөө “өөрийн дотоод хяналтын журмыг өгч байх, ингэснээр энэхүү журмын хэрэгжилтэд хяналтын байгууллага хяналт тавих боломж бүрдэнэ гэж үзэн төслийн 6.1.2 дахь заалтад “дотоод хяналтын журам” гэж нэмж оруулах саналыг; 
3.Улсын Их Хурлын гишүүн Д.Тэрбишдагва нарын гишүүд шинээр үйл ажиллагаа эхлэхийн өмнө үйлдвэрлээгүй түүхий эд, бүтээгдэхүүний зураасан кодыг мэдээлэх боломжгүй, төслийн 6.1.2 дахь заалтын “хүнсний түүхий эд, бүтээгдэхүүний зураасан код” гэснийг төслийн 10.1 дэх хэсэгт шилжүүлж, хүнсний чиглэлийн үйл ажиллагаа эрхлэгч “хүнсний түүхий эд,  бүтээгдэхүүний зураасан кодыг хэрэглэх;”-ийг үүрэг болгосон 10.1.10 дахь заалтыг нэмэх, түүнчлэн төслийн 13.7-д заасны дагуу хяналтын байгууллага гадаадын зээл, тусламжаар авах болон өндөр эрсдэлтэй хүнсний түүхий эд, бүтээгдэхүүнд ачилтын өмнөх хяналт шалгалтыг заавал хийх нь гадаад худалдаанд саад тотгор учруулж болзошгүй, энэ асуудлыг гэрээгээр зохицуулах боломжтой тул гадаадын зээл, тусламжаар авах болон өндөр эрсдэлтэй хүнсний түүхий эд, бүтээгдэхүүнд ачилтын өмнөх хяналт шалгалтыг хийж болно гэж өөрчлөх саналыг; 

4.Улсын Их Хурлын гишүүн С.Одонтуяа төслийн 14.2-т зөвхөн импортолсон хувиргасан амьд организмаас гаралтай хүнсний түүхий эд, бүтээгдэхүүнд хяналтын байгууллага хяналт хийхээр тусгасан байна, манай улс дотооддоо  хувиргасан амьд организмаас гаралтай хүнсний түүхий эд, бүтээгдэхүүн үйлдвэрлэх боломжтой тул “эхний удаа импортолсон болон дотооддоо үйлдвэрлэсэн хувиргасан амьд организмаас гаралтай хүнсний түүхий эд, бүтээгдэхүүнд хяналтын байгууллага хяналт шалгалт хийнэ” гэж өөрчлөх саналыг:

5.Улсын Их Хурлын гишүүн Я.Содбаатар, Л.Эрдэнэчимэг хуульд заасны дагуу татан авсан хүнсний түүхий эд, бүтээгдэхүүнийг устгах, эсвэл малын тэжээл, ургамлын бордооны зориулалтаар дахин боловсруулах боломжтой гэж үзэн дахин боловсруулах журмыг Засгийн газар баталж байхаар өөрчлөлт оруулах саналыг.
Улсын Их Хурлын чуулганы хуралдааны дэгийн тухай хуулийн 23.2.3-т заасны дагуу нэгдсэн хуралдаанаар санал хурааж шийдвэрлэсэн дээрх асуудлаар Байнгын хорооны хуралдаанд оролцсон гишүүдийн 2/3 нь дахин санал хураалгах зүйтэй гэж үзсэнээр саналын томьёолол тус бүрээр санал хураалт явуулсан бөгөөд уг саналуудыг гишүүдийн олонх дэмжсэн болно. 
Дэмжигдсэн зарчмын зөрүүтэй саналыг томьёолон бэлтгэж нэгдсэн хуралдаанд оруулж байна.

Улсын Их Хурлын гишүүн О.Баасанхүү төслийн 4.1.7 дахь заалтын “мал ..нядлах” гэснийг “мал .. төхөөрөх” гэж өөрчлөх саналыг, ажлын хэсгийн гишүүдээс төслийн 15.2.5, 15.2.6 дахь заалтын “ лабораторийн” гэсний өмнөх “сүлжээ” гэснийг хасах, төслийн 19.1, 19.2 дахь хэсгийн “бүрэн эрхийг” гэснийг “чиг үүргийг” гэж өөрчлөх найруулгын шинжтэй саналыг гаргасан бөгөөд эдгээр саналыг Байнгын хорооны гишүүдийн олонх дэмжиж, өөрчлөлтийг төсөлд тусгасан болно.

Гурав.Нэгдсэн хуралдааны анхны хэлэлцүүлгээр гишүүдийн олонх дэмжсэн зарчмын зөрүүтэй саналтай холбогдуулан Улсын Их Хурлын чуулганы хуралдааны дэгийн тухай хуулийн 23.5, 24.6–д заасны дагуу  Байнгын хорооноос дараах хуулийн төслүүд болон Улсын Их Хурлын тогтоолын төслийг боловсруулан нэгдсэн хуралдаанд оруулж байна: 

1. Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай хуулийн төсөл;
2. Ариун цэврийн хуульд нэмэлт оруулах тухай хуулийн төсөл;
3. Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт шалгалтын тухай хуульд нэмэлт, өөрчлөлт оруулах тухай хуулийн төсөл
4.  “Хүнсний  тухай болон Хүнсний бүтээгдэхүүний аюулгүй байдлыг хангах тухай  хууль батлагдсантай холбогдуулан авах зарим  арга  хэмжээний тухай” Улсын Их Хурлын тогтоолын төсөл

Холбогдох өөрчлөлтүүдийг тусгасан хуулийн төслийн хамт дахин санал хураалгах зарчмын зөрүүтэй саналын томьёоллыг Та бүхэнд тараасан болно.

Хүнсний бүтээгдэхүүний аюулгүй байдлыг хангах тухай хуулийн төсөл болон Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Ариун цэврийн хуульд нэмэлт оруулах тухай нэмэлт оруулах тухай, Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт шалгалтын тухай хуульд нэмэлт, өөрчлөлт оруулах тухай хуулийн төслүүд, “Хүнсний  тухай болон Хүнсний бүтээгдэхүүний аюулгүй байдлыг хангах тухай  хууль батлагдсантай холбогдуулан авах зарим  арга  хэмжээний тухай” Улсын Их Хурлын тогтоолын төслийг  хэлэлцэн баталж өгөхийг хүсье. 
Анхаарал тавьсанд баярлалаа.

